
Ontmoetingsdiens
Intreelied en votumPs. 43 – 1: 3

Seën

Loflied Ps. 18 – 1: 15,16,17;

Geloofsbelydenis  

Verootmoedigingsdiens

Wet – fokus op Vierde Gebod

Lees ook Esegiël 20: 19 – 21 en Jesaja 56: 2 – 7 en Hebreërs 10: 23 - 25 ; 

Sing Ps. 84 - 1: 1,2,5

Gebed.      

Woorddiens

Skriflesing: Ester 8

Teks: Ester 8 : 2, 15 - 17
Sing Ps. 116 – 2: 1,2,5

Woordverkondiging

Antwoorddiens

Gebed

Liefdegawes

Gebed vir BnB – aanvalle op Christene in Egipte – leuens wat oor Christene 

                            versprei word – die metode van die duiwel – leuens. 
Sing Ps. 144 – 1: 1,4,5,6 

Seën

Amen Sb 13 - 3     

Tema: Ons is medewerkers in God se Koninkryk: benut elke geleentheid tot voordeel van die koninkryk. 

Geliefde brs. en srs en kinders

Watter soort gelowige is ek en jy? Is ons van daardie gelowiges wat altyd glo en vertrou dat God se plan sal uitwerk en daarom elke moontlike geleentheid aangryp om ons roeping te vervul – al sien ons nog nie die uitkoms nie? Het ons ‘n wenperspektief? 

Of is ons gelowiges wat glo dat ons nie regtig ‘n verskil kan maak in die koninkryk nie en daarom maar net op ons eie lewe fokus? Dan het ons ‘n verloofperspektief! 
Geliefdes, in Heb 11: 1 leer die Here ons wat geloof is. Daar staan: “Om te glo is om seker te wees van die dinge wat ons hoop, om oortuig te wees van die dinge wat ons nie sien nie.”
Met ander woorde: gelowiges is mense wat nooit moed opgee nie as jou werk in die koninkryk van God nie verloop soos jy gehoop het nie. As Ester en Mordegai nadat die plan van Haman bekend geword het, moedeloos moed opgegee het, sou hulle nie net ontrou wees aan hulle roeping nie, maar dit sou ook ‘n mosie van wantroue in die Here wees. Geloof is immers die vermoë om – ten spyte daarvan dat jy nie nou sien hoe die plan gaan uitwerk nie – steeds te glo en alles in jou vermoë te doen om God se plan te laat realiseer!
Kom ek probeer om hierdie waarheid vir ons kinders meer verstaanbaar te maak. Liewe kinders, wat die Here vir ons leer is soos wanneer jy en jou span – rugby, hokkie of netbal of krieket span – ‘n wedstryd speel en julle is ver agter. Die ander span is ver voor. Nou kan julle die wedstryd net op 2 maniere verder speel: julle kan vir mekaar sê: ag nee wat  hulle is te ver voor, kom ons gee moed op OF julle kan vir mekaar sê: niks is onmoontlik nie – kom ons speel hard en probeer ons beste! 

Wat dink julle gaan die beste plan wees? .....Ja, natuurlik: kom ons speel hard en probeer ons beste! Dit is die beste plan!
Geliefde brs en srs, kinders, met watter plan speel ons in die geloof?   

Onthou julle dat die Here ons uit hf 4 geroep het om daar te wees wanneer Hy op jou knoppie druk? Die woorde van Mordegai aan Ester “ miskien is dit vir ‘n tyd soos hierdie dat jy koningin geword het?” Dat die Here ons geleer het daar kom ‘n tyd en omstandigheid dat ek en jy in die bres moet tree? 
Verlede Sondag het ons in die voorafgaande hoofstukke gesien hoe God tot in die fynste detail betrokke is by die praktiese bestuur van ons lewe en hoe Hy die wêreld bestuur sodat sy koninkryksplan deurgevoer kan word.  

Hierdie feit, br en sr, dat God die plan moet maak werk, maak ons nie kragteloos en doelloos nie, inteendeel, dit maak juis van ons kragtige en doelgerigte medewerkers. Dit gee ons die perspektief dat God sy vyande ver voor is en dat ons in die wenspan speel! Daarom moet ons elke moontlike geleentheid gebruik om hierdie wêreld so te verander dat dit diensbaar kan word aan die ideale van God se Koningryk. Ons kan en mag nooit dink dat iets verlore of onveranderbaar is nie. Veral wanneer ons in beproewinge en baie moeilike situasies beland , dan dink ons: ons kan niks hieraan doen nie!! 

Nee, geliefdes, al lyk ‘n situasie ook hoe onmoontlik, hoe onveranderlik, die Here roep ons vanmore as sy medewerkers om elke geleentheid te benut tot voordeel van sy Ryk. Ja, ons tree op – nie om eie voordeel nie, maar dat God se kinders – om die woorde van vers 16 te gebruik:  “weer lig, vreugde, blydskap en ‘n gevoel van eiewaarde” kan beleef! Dit is waartoe die Here ons gebruik. 
Ester en Mordegai was in ‘n onmoontlike situasie geplaas maar hulle het geen kans verby laat gaan om self iets aan die situasie te doen nie. Ons het al in hf. 5 gehoor hoe Ester haar lewe op die spel geplaas het om Haman se bose moordplan teen die Jode af te wend. En sy het dit reggekry!! Haar en Mordegai se persoonlike vyand is uit die weg geruim. 
Maar dan openbaar sy haar roeping in die Koninkryk van die Here. Dit gaan nie net om haar eie belang nie, maar veral oor God se volk se belange. En daarom gaan pleit sy vir ‘n tweede keer op haar knieë voor die koning. Haman is uit die weg geruim maar die wet wat hy uitgevaardigheid staan onveranderbaar: op die 13 van die maand Adar word die kerk uitgewis. Hierdie wet, is volgens die grondwet van die Mede en Perse, onver-anderbaar. Wat gaan hulle doen??? 

Ester gee nie moed op nie. Sy openbaar haar en Mordegai se familieverband en Mordegai word aangestel as tweede in bevel van die ryk. Dit stel hom en Ester in die geleentheid om ‘n wet uit te vaardig wat die eerste een neutraliseer en die Jode kry reg om hulleself te verdedig! God gebruik sy twee medewerkers om sy volk te red!!!

Br. en sr, elke situasie in ons lewe – ook ons beproewinge - kan in ‘n geleentheid omskep word om mee te werk aan God se koninkryksplan. Ons moet onsself altyd daaraan herinner dat God ons wil gebruik in elke gegewe situasie. Of dit iets van persoonlike aard is of iets met betrekking tot ons gemeente of dalk iets in jou werkverband en ja, ook iets met betrekking tot die situasie in ons land wat so onveranderbaar lyk – ons moet dit aangryp en in die geloof optree!. 
Die vraag is nou: hoe sal ons kan optree? Waar sal ons ons planne kry, ons geloof versterk en die krag kry om oënskynlik onveranderlike dinge te verander? Hoe hou ‘n mens moed al lyk dit op die oog af of die wedstryd klaar verloor is? 
In hierdie hoofstuk openbaar die Here drie wyses waarop Hy ons in die geloof gebruik:

1. God maak ons priesterlike medewerkers in sy ryk. Die werk van die priesters was om vir die volk te bid. So moet ons priesterlik biddend optree.  Ester se kragdadige en onverskrokke optrede volg nadat sy drie dae lank gebid het. En net so sy pleitend voor die koning op die grond val en pleit vir haar volk, so moet ons op ons kniee begin om van elke verleentheid ‘n geleentheid te maak. 
Brs. en srs., ons moet leer om weer op ons knieë biddend te leef – want dan sal ons perspektief ook verander. Dan is ons op God en sy vermoë gefokus en nie op ons eie onvermoe nie – en dit maak dat ons kragtig kan optree. 

Brs en srs, die krag van ons gebed berus in die priesterlike optrede van ons Here Jesus Christus. As priester het Hy nie net vir ons gebid nie, maar ook sy lewe as offer vir ons gegee en daarom kan ons kragtig bid! Christus waarborg dat ons gebede deur God verhoor word en Hy tree nog elke dag ook vir ons in by die Vader! Hoe kan ons dan twyfel of moedeloos wees. Gebed breek in Christus deur alle grense en maak deure oop. 

Geliefdes, is ons genoeg op ons knieë in hierdie stryd? 

2.God het ons koninklike medewerkers gemaak. Die Here openbaar waarheid veral deur wat God met Mordegai laat gebeur. Die koninklike kleed en optrede van Mordegai wys ons dat ons ook konings is. Hierdie optrede van Ester en die onbegryplike bloedblad wat daarop volg, was nodig om die volk van die Here van uitwissing te red, sodat die Verlosser gebore kon word. Dit was die meesterplan van die duiwel agter al hierdie gebeure. En so het Ester en Mordegai se optrede ook vir ons oordeel ingehou. Die volk is gered en Christus, die Verlosser, het gekom, om ons ook koninklik te beklee. Hy hang vir ons die kleed van verlossing om. Nou het die sonde nie meer mag oor ons nie, maar ons leef met die sekerheid van oorwinning. 

Konings het mag – Mordegai ontvang die seëlring van die koning – simbool van volle koninklike volmag! Brs. en srs. ons het ook mag. Ons het die krag en die mag van God die Heilige Gees wat in ons woon en wat van ons, swakke medewerkers, oorwinnende konings maak. Ons kan oorwin oor ons sonde en ons kan die sondaars met die Woord oorwin. Moenie verskonende optree nie, moenie huiwerend optree nie: nee, jy is ‘n koning: tree met die krag van die Gees op.

3. God het ons ook profetiese medewerkers wees. Ester en Mordegai se oë was op die toekoms gerig. Daarom stel hulle in die volgende hoofstuk die Purimfees in wat in die toekoms deur die volk gevier moet word. Die profete van die Ou Testament het gesê wat God in die toekoms gaan doen. Ons kan dit ook sê: ons kan vertel van die finale oorwinning wat kom. Ons kan vertel van Koninkryk van God wat met die Wederkoms finaal sal aanbreek. Dan sal die verleentheid van hierdie sondige bestaan omgekeer word in ‘n geleentheid om vir ewig by God te woon. Sonder die ellende van nou. 

Brs. en srs. met ons oë daardie dag en die vaste sekerheid dat dit sal aanbreek: pak ons ons werk as God se medewerkers aan. Dit gee ons hoop want dit is waarmee God met ons oppad is. 

MAAR, brs en srs, ons is priesters, konings en profete ten behoewe van ander mense! Wanneer ons die lewe van ander wil red, word ons eie lewe ook geborge! Ester en Mordegai kon baie maklik hierdie planne gemaak het, net om hulle gemaklike en voorspoedige lewe aan die hof van die koning te kan bly geniet. Maar dit was nie hulle fokus nie! Hulle fokus was gerig op God se volk, sy mense wie se lewe gered moes word. 
Daar moes vir die Joodse volk uitkoms wees! Net so tree ons op ten behoewe van ander gelowiges en mense wat nog tot die geloof moet kom. Ons optrede moet altyd gerig wees sodat ander voordeel kan trek! Dat daar redding, lig, vreugde, blydskap en lewensruimte vir die volk van die Here kan wees. 
Geliefdes, is dit ook my en jou ingesteldheid? Dink ons altyd aan ons medegelowiges en hoe ons optrede vir hulle tot voordeel kan wees? Of is my eie voordeel steeds die motief vir ons optrede! Nee, dit kan nie! Ons speel hierdie wedstryd vir ons medespelers sodat hulle die vreugde van die oorwinning kan beleef!  Dit was immers die gesindheid van ons Here Jesus Christus – om sy lewe vir ander te gee! 
Maar ook vir hulle wat nog tot geloof moet kom! Ons lees in vers 17 dat ander mense by die Joodse volk aangesluit het – ja, wel met die verkeerde motief  - maar dit was die gevolg van Ester en Mordegai se optrede –dat ook hulle wat buite die kerk is, die lig kan sien en die vreugde van die ware verlossing in Christus kan ervaar. Is dit ook altyd die motief vir ons optrede as kerk en as gemeente: dat ons optree vir hulle in die wêreld wat nog tot geloof moet kom? 
Geliefde br. en sr., benut elke geleenheid. Jy is ook God se medewerker – hoe klein of hoe groot jou rol ook al is – benut dit priesterlik, koninklik en profeties en kyk hoe God deur jou – hierdie wêreld verander en vir ander mense nuwe lewe skenk. 

Amen. 

